


Manifestacija LJETO U GRADU, pod nazivom 

„ZENICA SUMMER FEST“ je zamišljena 

kao međunarodna kulturno-zabavna 

manifestacija, koja ima za cilj da, tokom 

toplih ljetnih julsko/augostovskih dana, 

animira Zeničane i posjetioce iz drugih 

gradova Bosne i Hercegovine i regiona, 

naročito Zeničanke i Zeničane, razasute po 

cijelom svijetu, koji su upravo u tom periodu 

u svojoj i našoj Zenici. Termini održavanja 

svih evenata u okviru ove manifestacije 

prilagođeni su, dakle, periodu kada najviše 

dijaspore boravi u Zenici, pa smo najvećim 

dijelom sadržaje planirali za drugu polovinu 

mjeseca jula.

Cilj je da naša dijaspora, prisutna u 

Zenici u ovom periodu, kao uostalom i sve 

Zeničanke, Zeničani i ostali građani naše 

države i susjednih zemalja, dožive (svoj) 

grad u najljepšem svjetlu.

Planirali smo da, u okviru ovih, gotovo 

mjesec dana trajanja Programa, na 

centralnom gradskom trgu (Trg Alije 

Izetbegovića), u srcu Zenice, bude niz 

kulturno-zabavnih sadržaja, od festivala 

tamburaških sastava Balkana, smotre 

kulturno-umjetničkih društava, nastupa 

neafirmisanih i nedovoljno afirmisanih 

zeničkih bendova, do završnih koncertnih 

aktivnosti, gdje su, između ostalih, 

planirani nastupi već poznatih i priznatih 

pjevača (Adis Škaljo sa gostima, Neno 

Murić, Frenkie...), te svjetski mega-

popularnog benda Dubioza Kolektiv. 

ZENICA SUMMER FEST počinje 14. jula, 

koncertom Adnana Hamidovića, popularnog 

kao Frenkie, dok je završna večer 

Projekta planirana za 3. august, kada na 

Kamberovića polju nastupa najpopularniji 

bend u ovom dijelu Evrope.

Glavna karakteristika ovog Projekta je 

vraćanje dešavanja i aktivnosti u Grad 

Zenicu, posebno u ljetno vrijeme, kada je i 

naša dijaspora prisutna u Zenici. 

Dobre strane ovog Projekta su, prije svega, 

činjenica da će se najveći dio Zeničana, 

kao i drugih posjetilaca Grada, tih vrućih 

ljetnih dana, osjećati kao stanovnici velikih 

svjetskih metropola, gdje su ovakvi eventi 

svakodnevnica i potpuno uobičajena pojava. 

Najbitnija činjenica ZENICA SUMMER FEST-a 

je da su svi sadržaji, uključujući i koncerte, 

potpuno besplatni za sve posjetioce.

Zenica Summer Fest 2018.



U cjelini, predstavlja jedan veliki FESTIVAL, 

a svaki od prikazanih simbola, koji su 

karakteristični za Grad Zenicu, simbolizira 

jednu interesantnu priču, koja je, opet, 

ravna „festivalu“. 

Stadion i ono što on predstavlja i 

simbolizira nema potrebe niti objašnjavati. 

Visoka peć, koja, čak i kada se pomene kao 

asocijacija u igricama, odmah podsjeća 

i simbolizira Grad Zenicu. Visoka peć je, 

naravno, „srce“ nekadašnje Željezare, 

današnjeg ArcelorMittala.

Kompleks zgrada simbolično nazvan 

„Kineski zid“, sigurno je jedan od 

najskupljih stambenih građevinskih 

projekata u Zenici i šire i, naravno, jedan je 

od simbola Zenice.

Zgrada RMK prometa, građena osamdesetih 

godina prošlog stoljeća, predstavljala je u 

to doba jednu od najmoćnijih kompanija 

tadašnje zajedničke države. Danas 

simbolizira sjedište Zeničko-dobojskog 

kantona, koje je upravo u Zenici.

Umjetničke skulpture instalirane na 

Kamberovića polju također su svojevrstan 

simbol Zenice.

Lamela je veliki stambeni blok, koji 

predstavlja niz od šest stepenasto 

poredanih, međusobno povezanih lamela, 

različite visine. Još jedan od simbola Grada 

Zenice.

Crni polukrug grba Zenica Summer Festa 

simbolizira Rudnik ispod Zenice. Tu su 

ugravirana tri slova – inicijali ZENICA 

SUMMER FEST –ZSF.

Crveno sunce očekujemo uskoro da izađe i 

obasja naš Nogometni klub Čelik.

Autor vizuelnog identiteta je Zeničanin 

Jasmin Šarić.

Vizuelni identitet

Subota, 14.07.2018. godine; STADION PAPIRNA

Zeničkoj omladini, posjetiocima iz drugih gradova, te našoj 
dijaspori, za otvaranje Festivala, planiran je cjelodnevni 
program, sa početkom tačno u podne. Zamišljeno je da se, 
tokom dana, na Stadionu Papirna, održavaju plesne radionice 
iz svijeta hip-hop kulture, popularnog naziva Break-dance, 
gdje će program i radionice voditi naši poznati plesači. Ova 
radionica je namijenjena isključivo mlađim uzrastima, pa je 
samim tim cilj privući što više mladih ljudi da podrže ovaj vid 
kulture. U večernjim satima na stadionu Papirna koncert će 
održati jedan od najpoznatijih repera, odnosno hip-hopera na 
Balkanu – dovoljno je reći samo - FRENKIE. 

Subota, 21.07.2018. godine; GRADSKI PARK

Sedam dana kasnije, počinju svakodnevna dešavanja i 
aktivnosti, na nekoliko gradskih lokacija.
U program prvog Zenica Summer Festa uvrstili smo i Koncert 
„MUZIKA RASPOLOŽENJA“, u izvođenju Kamernog simfonijskog 
orkestra Grada Zenice. U ovom eventu učestvuje oko 50 
profesionalnih muzičara, najvećim dijelom naših sugrađana. 
Na cjelovečernjem Koncertu MUZIKA RASPOLOŽENJA, zenički 
simfoničari će, u izvanrednom ambijentu Gradskog parka, 
izvesti djela poznatih kompozitora, a poseban akcenat je na 
filmskoj muzici.

Nedjelja, 22.07.2018. godine; TRG ALIJE IZETBEGOVIĆA

Treći dan Zenica Summer Festa, na Trgu Alije Izetbegovića, u 
srcu Zenice, održat će se cjelovečernji koncert Bosnia Folka, 
zeničkog kulturno-umjetničkog društva, koje decenijama 
egzistira i nastupa širom Bosne i Hercegovine i regiona.

Ponedjeljak, 23.07.2018. godine; TRG ALIJE IZETBEGOVIĆA

Dva najtrofejnija plesna kluba iz Zenice, koji okupljaju preko 
300 polaznika, većinom djece, napravit će veliki show u srcu 
Zenice. Plesno veče, u organizaciji plesnih klubova Shadows i 
Stars, koji su nosioci brojnih medalja na evropsko-svjetskim 
takmičenjima u plesu, a kroz njihove obuke prošlo je više 
hiljada Zeničana.

Utorak, 24.07.2018. godine; TRG ALIJE IZETBEGOVIĆA

Sevdalinka predstavlja jedinstven narodni muzički izraz u 
Bosni i Hercegovini, koji se može pohvaliti dugom i bogatom 
tradicijom. U brojnim slučajevima sevdalinka se jednostavno 
zove i “sevdah” i neizostavan je dio svake ozbiljnije 
manifestacije. Za petu noć Zenica Summer Festa, planirali smo 
event pod nazivom „SEVDIŠIMO ZAJEDNO“, a kao izvođači, 
planirano je da budu poznata bosanskohercegovačka imena iz 
svijeta sevdaha. 

Srijeda, 25.07.2018. godine; TRG ALIJE IZETBEGOVIĆA

Sa željom da obradujemo i naše najmlađe (mališane iz Zenice, 
zeničke dijaspore i drugih gradova Bosne i Hercegovine i 
regiona), na sasvim nov, zabavan i kreativan način, glavnu 
gradsku šetnicu i kompletan Trg Alije Izetbegovića, pretvorit 
ćemo u ŠETNICU OSMIJEHA.
Mnoštvo igara, aktivacija, takmičenja, balona, djece i 
odličnog raspoloženja - Baby kutak; Sedam podnih igara; Šest 
aktivacija i samostojećih igara; Baloni za svu djecu; Balonska 
dekoracija bine; Gigantska plesna zabava; Dječije vodoperive 
tetovaže; Mega Bubble – veliki baloni od sapunice; Originalne 
maskote...



Četvrtak, 26.07.2018. godine; TRG ALIJE IZETBEGOVIĆA

Dijete Zenice, iako je napravio mega uspjeh u cijeloj Bosni i 
Hercegovini i regionu, do sada nije imao solistički koncert u 
svom gradu. Adis Škaljo je ime poznato u muzičkim krugovima, 
prvenstveno kao pobjednik više festivala u regionu. U svojoj 
pjevačkoj karijeri stekao je jako mnogo prijatelja-muzičara, pa 
će i svoje prijatelje pozvati kao goste na solistički koncert na 
Trgu Alije Izetbegovića. Specijalni gosti koncerta: Željko Bebek, 
Al’dino, Nešad Selman, Hanad Džehverović...

Petak, 27.07.2018. godine; TVRĐAVA VRANDUK

Iako je već tradicionalna, manifestacija „NOĆ ROCK’N’ROLL-a 
VRANDUK“, koja se svake godine održava posljednjeg petka u 
mjesecu julu, ove godine održat će se u okviru manifestacije 
ZENICA SUMMER FEST, i tako postati dio velikog broja evenata 
koji se održavaju u gradu Zenica tokom vrućih ljetnih dana.
Noć rock’n’rolla, u organizaciji Udruženja estradnih izvođača, 
do sada je, na vrandučkoj tvrđavi, ugostila velika imena rock 
scene bivše Jugoslavije.

Subota, 28.07.2018. godine; TRG ALIJE IZETBEGOVIĆA

Prvi put u Zenici, kao deveti dan Zenica Summer Festa, 
u strogom centru Grada, na Trgu Alije Izetbegovića, a u 
organizaciji Kulturno-umjetničkog društva Filigran iz Zenice, 
održat će se prvi od dva dana Međunarodnog festivala 
amaterskih tamburaških sastava (orkestara) Balkana, pod 
nazivom „TB INTERFEST ZENICA“. U okviru ovog Festivala 
planirano je da učestvuje desetak amaterskih tamburaških 
orkestara sa područja Balkana, odnosno zemalja jugoistočne 
Evrope.

Nedjelja, 29.07.2018. godine; TRG ALIJE IZETBEGOVIĆA

Drugi dan „TB INTERFEST-a ZENICA“

Ponedjeljak, 30.07.2018. godine; TRG ALIJE IZETBEGOVIĆA

Po prvi put, u strogom centru Grada, održat će se pozorišna 
predstava, odnosno muzičko-scenski performans pod 
nazivom “Ostajte ovdje”, u produkciji Studio Teatra iz Zenice i 
Bosanskog narodnog pozorišta Zenica. Režiju potpisuje Nusmir 
Muharemović. Ovom izvedbom, pozorišne predstave, nakratko, 
selimo iz zatvorenih dvorana - na trgove, a teatarsku umjetnost 
dodatno približavamo građankama i građanima Zenice.

Utorak, 31.07.2018. godine; TRG ALIJE IZETBEGOVIĆA

Za dvanaesti dan, odnosno noć Zenica Summer Festa, planirali 
smo “Noć duhovne muzike”, uz više izvođača i muziku za sve 
konfesije Bosne i Hercegovine.

Srijeda, 01.08.2018. godine; TRG ALIJE IZETBEGOVIĆA

Neno Murić skoro cijeli život posvetio je muzici. Od svoje 
osme godine stao je na javnu pozornicu i od tada je vezan za 
posao muzičara. U kontinuitetu je osvajao nagrade na dječijim 
festivalima, a 2005. kreće njegova profesionalna karijera. 
Tada nastaje pjesma „Stope da ti ljubim“, koju za njega 
komponuju Hari Mata Hari i Fahrudin Pecikoza. Ova balada 
vrlo brzo postaje regionalni hit i Neno dobija svoje mjesto pod 
estradnim nebom. 



Četvrtak, 02.08.2018. godine; TRG ALIJE IZETBEGOVIĆA

Pretposljednji dan Zenica Summer Fest pokazat će svu 
raznolikost i jedinstvo naših, zeničkih kulturno-umjetničkih 
društava. Ovaj dan Festivala održat će se Veče narodnih 
igara i pjesama, sa defileom kroz Grad i dolazak na Trg Alije 
Izetbegovića, gdje je planirano da se predstave kulturno-
umjetnička društva koja egzistiraju u Zenici.

Petak, 03.08.2018. godine; KAMBEROVIĆA POLJE

Dubioza kolektiv (poznati i kao Dubioza) bosanskohercegovački 
je muzički sastav čija je muzika mješavina punka, reggaea, 
duba, ska i rocka. Dubiozu su osnovali, 2003. godine, bivši 
članovi zeničkog sastava Gluho doba Against Def Age: Alan 
Hajduk, Adisa Zvekić, Almir Hasanbegović i Adis Zvekić, te 
sarajevskih Ornamenata: Brano Jakubović i Vedran Mujagić. 
Kasnije su se sastavu pridružili gitarist Armin Bušatlić, 
bubnjar Senad Šuta, te Orhan Oha Maslo. Krajem 2015. 
godine bend napušta dugogodišnji gitarista Armin Bušatlić, 
a mijenja ga slovenski gitarist Jernej Šavel. Nastupali su na 
mnogim festivalima u Bosni i Hercegovini, Sloveniji, Hrvatskoj, 
Mađarskoj, Srbiji, Italiji, Nizozemskoj i drugim zemljama. 
Ovo im je, nakon zajedničkog nastupa sa grupom Sars, prvi 
solistički koncert u Zenici i ujedno jedini solistički koncert 
ove godine u Bosni i Hercegovini. Već sada možemo koncert 
Dubioze proglasiti muzičkim eventom godine u BiH.

